
ᐄᑉᐳ 14, 2022 

 

ᒐᕙᒪᑐᖃᒃᑯᓐᓂ ᒥᓂᔅᑕ ᔪᐊᐃᔅ ᒧᕆ 

ᒥᓂᔅᑕ ᐃᖃᓗᓕᕆᓂᕐᒧᑦ ᐃᒪᕐᒥᐅᑕᓕᕆᓂᕐᒧᓪᓗ ᑲᓇᑕᒥ 

ᑲᓇᑕᑉ ᒐᕙᒪᒃᑯᖏᑦ 

 

ᑐᕌᖅᑐᖅ ᔪᐊᐃᔅ ᒧᕆᒧᑦ: 

 

ᐱᔾᔪᑎᖃᖅᑐᖅ:  ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᓕᐅᕈᑎᖏᓐᓂᒃ ᕿᑭᖅᑖᓗᒃ ᐆᒪᔪᓕᕆᓂᕐᒧᑦ ᑲᑎᒪᔨᖏᑕ 

ᑐᒃᓯᕋᐅᑎᖓᓐᓄᑦ ᐋᖅᑭᒋᐊᖅᑕᐅᖁᓪᓗᒍ ᓴᓐᓂᕈᑎᑉ ᐃᒪᖓᓂ ᐊᓪᓚᓐᖑᐊᓂᒃ ᕿᓚᓗᒐᓕᕆᓂᕐᒧᑦ ᐊᐅᓚᑦᑎᔾᔪᑎᑦ 

ᐃᓗᓕᕆᔭᖏᓐᓄᑦ 

 

 

ᑕᐃᑦᓱᒪᓂ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑲᑎᒪᕕᒃᓴᖏᑎᒍᑦ ᑲᑎᒪᑎᓪᓗᒋᑦ (RM001-2022) ᒫᑦᓯ 9, 2022-ᖑᑎᓪᓗᒍ, 

ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ ᑐᓂᓯᓚᐅᖅᓯᒪᖕᒪᑕ ᑐᒃᓯᕋᐅᑎᓂᒃ ᐊᖏᖅᑕᐅᖁᓪᓗᒋᑦ ᐊᓯᔾᔨᖅᑕᐅᔾᔪᑎᖏᑦ ᐊᓪᓚᓐᖑᐊᓂᒃ 

ᕿᓚᓗᒐᓕᕆᓂᕐᒧᑦ ᐊᐅᓚᑦᓯᔾᔪᑎᖏᑕ ᐃᓗᓕᖏᑦ ᐊᑐᖅᑕᐅᔪᑦ ᑲᓇᖕᓇᖓᓂ ᕿᑭᖅᑖᓘᑉ, ᑕᐅᓯᐅᔭᒥ, Admiralty Inlet 

ᑲᖏᕐᖢᐊᓂ ᕿᓚᓗᒐᕐᓂᐊᕐᕕᐅᔪᑦ ᐊᒡᒍᖅᑐᖅᓯᒪᓂᖏᑕ ᐃᓗᐊᓂ. 

ᑐᓂᔭᖏᓐᓂ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ, ᑖᒃᑯᐊ ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ ᑐᒃᓯᕋᐅᑎᓕᐅᓚᐅᖅᑐᑦ 

ᐋᖅᑭᒋᐊᖅᑕᐅᖁᓪᓗᒋᑦ ᐊᓪᓚᓐᖑᐊᓂᒃ ᕿᓚᓗᒐᓕᕆᔾᔪᑎᑦ ᐊᐅᓚᑦᑎᔾᔪᑎᑦ ᐃᓗᓕᕆᔭᖏᑦ: 

1. ᑲᑎᑕᐅᓗᑎᒃ ᑲᓇᖕᓇᖓᓂ ᕿᑭᖅᑖᓘᑉ, ᑕᓯᐅᔭᖅ ᐊᒻᒪᓗ Admiralty Inlet-ᒥ ᑲᖏᕐᖢᐊᓗᖕᒥ ᕿᓚᓗᒃᑭᐊᕐᕕᐅᔪᑦ 

ᐊᑕᐅᓯᓐᖑᖅᑎᑕᐅᓗᑎᒃ ᑕᐃᔭᐅᓪᓗᓂᑦ ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᓐᓄᑦ ᐃᒪᓐᓇ ᐅᐊᖕᓇᖓᓂ ᐊᒻᒪ ᑲᓇᖕᓇᖓᓂ 

ᕿᑭᖅᑖᓘᑉ (NEBI); 

2. ᐋᖅᑭᒡᑕᐅᓗᓂ ᐊᑕᐅᓯᓐᖑᖅᑎᑕᐅᓗᑎᒃ ᐃᓗᐃᑦᑑᓈᖅᓯᒪᔪᑦ ᐆᒪᔪᖅᑕᐅᔪᓐᓇᖅᑐᑦ ᑭᒡᓕᖏᑦ ᐊᓪᓚᓐᖑᐊᓂᒃ 

ᕿᓚᓗᒐᒐᒃᓴᑦ ᐃᒪᖓᓂ ᕿᑭᖅᑖᓘᑉ ᑲᓇᖕᓇᖓᓂ ᐊᕕᒃᓯᒪᔪᑦ ᕿᓚᓗᒐᒐᒃᓴᑦ ᐊᑕᐅᓯᓐᖑᖅᑎᑕᐅᓗᑎᒃ ᐃᓗᐃᑦᑑᓈᖅᓯᒪᔪᑦ 

ᑕᐅᕙᓐᖓᑦ ᑲᓇᖕᓇᖓᓂᑦ ᕿᑭᖅᑖᓘᑉ, ᑕᓯᐅᔭᒥ ᐊᒻᒪ ᑲᖏᕐᖢᐊᓗᖕᒥ; 

3. ᑲᔪᓯᑎᑕᐅᓗᓂ ᑐᓂᓯᐅᖅᑲᐃᓂᐅᕙᒃᑐᖅ 104-ᓂᒃ ᑎᑭᑦᑕᖅᑐᓂᒃ ᕿᓚᓗᒐᒐᒃᓴᑦ ᓂᕕᖓᑖᖏᓐᓂᒃ ᑰᒐᓇᔪᖕᒥᑦ 

ᕿᓚᓗᒐᒐᒃᓴᑦ ᒪᕐᕉᖕᓄᑦ ᕿᑭᖅᑖᓗᖕᒥᐅᑦ ᓄᓇᓕᖏᓐᓄᑦ ᕿᓚᓗᒐᒃᓴᑦ: ᒥᑦᑎᒪᑕᓕᒃ (53) ᐃᒃᐱᐊᕐᔪᒃ (51); 

4. ᐲᖅᑕᐅᓗᓂ ᐊᕐᕌᒍᑉ ᐃᓚᖓᓂ ᐊᖑᓇᓱᖕᓂᕐᒧᑦ ᒪᓕᒐᖁᑎᒋᔭᐅᔪᖅ ᐋᖅᑭᒡᓯᖔᕐᓗᑎᒃ ᐊᑕᐅᓯᕐᒥᒃ ᕿᓚᓗᒃᑭᐊᕐᓇᐅᔪᒥᒃ 

ᐊᕐᕌᒍᑉ ᐃᓗᐊᓂ; 

5. ᐊᔪᓐᖏᑎᑕᐅᓗᑎᒃ ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ ᑐᓂᓯᔪᓐᓇᕐᓂᕐᒥᒃ ᑖᒃᑯᓇᓐᖓᑦ ᑐᒃᓯᕋᐅᑕᐅᔪᒥᑦ ᐅᐊᖕᓇᖓᓂ 

ᐊᒻᒪ ᑲᓇᖕᓇᖓᓂ ᕿᑭᖅᑖᓘᑉ ᐃᓗᐃᑦᑑᓈᖅᓯᒪᔪᓂᑦ ᕿᓚᓗᒐᒐᒃᓴᑦ ᑭᒡᓕᖏᓐᓂᑦ ᐊᕐᕕᓂᓕᖕᓄᑦ ᓄᓇᓕᐅᔪᓄᑦ 

ᐊᒃᑐᖅᑕᐅᓯᒪᔪᓄᑦ ᐊᖑᓇᓱᒃᑐᓕᕆᔨᒃᑯᑦ ᑎᒥᖁᑎᖏᓐᓄᑦ (ᕼTO); 

6. ᐃᑲᔪᖅᑐᖅᑕᐅᓗᑎᒃ ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ ᐊᒻᒪᓗ ᓄᓇᓕᖕᓂ ᐊᖑᓇᓱᒃᑐᓕᕆᔨᑦ ᑎᒥᖁᑎᖏᑦ 

ᐋᖅᑭᓱᐃᑎᓪᓗᒋᑦ ᒪᓕᒐᕋᓛᓂᒃ; 

7. ᑲᔪᓯᑎᑕᐅᓗᓂ ᐊᒥᐊᒃᑯᓂᒃ ᕿᓚᓗᒐᒐᒃᓴᓂᒃ ᐊᕐᕌᓂᓴᕐᓂᒃ ᓂᕕᖓᑖᓂᒃ ᓄᒃᑎᕆᔪᓐᓇᕐᓂᕐᒥᒃ ᐊᕐᕌᒍᒧᑦ ᓄᑖᒧᑦ ᐊᑐᓂ 

ᓄᓇᓕᖕᓂ ᐊᖑᓇᓱᒃᑐᓕᕆᔨᒃᑯᑦ ᑎᒥᖁᑎᖏᑦ ᑕᐃᒪᐃᓕᐅᕈᓐᓇᕐᓗᑎᒃ. 

 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᓕᐅᕈᑎᖓᑦ  



 

2 

 

 

ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑕ ᑐᓂᓯᒪᔭᖏᑦ ᑕᑎᖃᓚᐅᖅᑐᑦ, ᐃᓚᖓᒍᑦ, ᒪᓕᒐᖅᑎᒍᑦ ᐊᖏᕈᑕᐅᓚᐅᖅᓯᒪᔪᒥᒃ ᐊᐅᓚᑦᓯᔨᑦ 

ᑲᑎᒪᔨᕋᓛᖏᓐᓄᑦ ᑎᓯᐱᕆ 2020-ᖑᑎᓪᓗᒍ ᐃᓕᓴᖅᓯᖁᓪᓗᒋᑦ ᐊᑐᖅᑕᐅᓕᕐᓗᓂ ᓄᓇᕗᒥ ᐊᖏᖃᑎᒌᒍᑎᑎᒍᑦ 

ᑐᓂᓯᔭᕆᐊᖃᖅᓯᒪᔪᑦ ᓯᕗᓪᓕᐅᔾᔨᓯᒪᓂᕐᒥᒃ ᖁᕝᕙᓯᖕᓂᖅᐹᖑᓪᓗᑎᒃ ᐃᓄᐃᑦ ᐊᐅᓚᑦᑎᔾᔪᑎᖏᑦ ᐆᒪᔪᓕᕆᓂᕐᒧᑦ.  ᑐᓂᔭᖏᑕ 

ᐃᓗᐊᓂ, ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ ᐅᖃᓚᐅᖅᑐᑦ “ᖃᐅᔨᓴᖅᑎᒻᒪᕆᐅᔪᑦ ᐊᒻᒪᓗ ᖃᐅᔨᓴᐃᔾᔪᑎᓄᑦ ᐊᐅᓚᑦᑎᔾᔪᑎᑦ 

ᐆᒪᔪᓕᕆᓂᕐᒧᑦ ᐃᓕᓴᕆᔭᐅᓯᒪᖏᒻᒪᑕ ᐃᓗᐊᓂ ᐅᕝᕙᓘᓐᓃᑦ ᑕᐃᔭᐅᓯᒪᖏᒻᒪᑕ ᓄᓇᑖᕈᑎᓂ ᑎᑎᕋᖅᓯᒪᓂᖓᓂ 5-ᒥ ᓄᓇᕗᑦ 

ᐊᖏᕈᑎᖏᓐᓂ”. 

ᑕᐃᑦᓱᒪᓂ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᒫᑦᓯ 10, 2022-ᖑᑎᓪᓗᒍ ᑲᓐᖑᓇᖅᑐᒃᑯᑦ ᑲᑎᒪᓂᖃᖅᑎᓪᓗᒋᑦ (IC001-2022), 

ᑲᑎᒪᔨᑦ ᐅᑯᓂᖓ ᐃᓱᒪᓕᐅᕈᑎᖃᓚᐅᖅᑐᑦ: 

 

ᐱᖁᔨᕗᖓ ᐃᒪᓐᓇ, ᒪᓕᒡᓗᒍ ᑎᑎᕋᖅᓯᒪᓂᖓ 5.2.34(d)(i) ᓄᓇᕗᑦ ᐊᖏᕈᑎᖏᓐᓂ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

ᐊᑐᐃᓐᓇᐅᖏᒻᒪᑕ ᓱᓕ ᐱᓕᕆᐊᖏᑦ ᒫᓐᓇ ᐊᓯᔾᔨᖅᓯᔭᕆᐊᒃᓴᖅ ᐊᐅᓚᑦᑎᔾᔪᑎᑦ ᐃᓗᓕᕆᔭᖏᓐᓂᒃ ᓴᓐᓂᕈᑎᑉ ᐃᒪᖓᓂ 

ᐊᓪᓚᓐᖑᐊᓄᑦ ᕿᓚᓗᒐᓕᕆᔾᔪᑎᓄᑦ ᒫᓐᓇᐅᓂᖓᓂ. 

 

ᐊᒻᒪᓗ ᓱᓕ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᑭᓯᔪᑦ ᐊᒻᒪ ᐃᓕᓴᖅᓯᔪᑦ ᐃᓱᒫᓗᒍᑕᐅᔪᓂᒃ ᐊᒻᒪ ᐃᓱᒪᒋᔭᐅᔪᓂᒃ 

ᐋᖅᑭᒡᑕᐅᔾᔪᑎᒋᔭᖏᓐᓂᒃ ᕿᓚᓗᒐᕐᓂᐊᕐᕕᐅᔪᑦ ᑭᒡᓕᖃᖅᑎᑕᐅᓂᖏᓐᓄᑦ ᐊᒻᒪᓗ ᕿᓚᓗᒐᒐᒃᓴᑦ ᑐᓂᐅᖅᑲᖅᑕᐅᓂᖏᓐᓄᑦ 

ᐃᔾᔪᐊᒐᒃᓴᕐᒥᒃ ᐊᑐᖅᑕᐅᓚᐅᖅᑐᒥᒃ 2012-ᖑᑎᓪᓗᒍ ᑲᑎᓐᖓᔪᑦ ᐃᒪᕐᒥᐅᑕᕐᓂᐊᕐᓂᕐᒧᑦ ᐊᐅᓚᑦᑎᔾᔪᑎᑦ ᐸᕐᓇᐅᑎᖏᑦ 

(ᐊᓪᓚᓐᖑᐊᓂᒃ ᕿᓚᓗᒐᕐᓂᒃ ᑲᑎᓐᖓᑎᓪᓗᒋᑦ ᐊᐅᓚᑦᑎᔾᔪᑎᖏᓐᓄᑦ ᐸᕐᓇᐅᑎᑦ IFMP) ᓴᓐᓂᕈᑎᑉ ᐃᒪᖓᓂ 

ᐊᓪᓚᓐᖑᐊᓄᑦ ᕿᓚᓗᒐᕐᓄᑦ ᐊᑐᖅᑕᐅᔪᖅ ᐱᖃᓯᐅᔾᔨᓯᒪᖏᒻᒪᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᓪᓚᓐᖑᐊᑦ ᕿᓚᓗᒐᑦ 

ᓄᒃᑕᕐᓂᕆᔭᖏᑦ ᐱᓪᓗᒋᑦ.  ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᓇᓗᓇᐃᖅᓯᕗᑦ ᐱᔪᒪᖃᑦᑕᕐᓂᐊᕐᓂᖏᓐᓂᒃ ᑐᓴᒐᒃᓴᓂᒃ 

ᐅᓪᓗᒥᓯᐅᑎᓂᒃ ᑲᑎᓐᖓᔪᑦ ᐃᒪᕐᒥᐅᑕᕐᓂᐊᕐᓂᕐᒧᑦ ᐊᐅᓚᑦᑎᔾᔪᑎᑦ ᐸᕐᓇᐅᑎᖏᓐᓂᒃ ᑭᐅᓯᓯᒪᔪᓂᒃ ᐊᒻᒪᓗ 

ᐱᖃᓯᐅᔾᔨᓯᒪᔪᓂᒃ ᑖᒃᑯᓂᖓ ᐃᓱᒫᓗᒍᑎᓂᒃ.  ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐅᖃᐅᔾᔨᒋᐊᖅᐳᑦ ᐃᓘᓐᓇᖏᓐᓂᒃ 

ᐊᐅᓚᑦᓯᔨᐅᖃᑕᐅᔪᓂᒃ ᐃᓚᐅᓂᐊᖅᑐᓂᒃ ᐱᓗᐊᖅᑐᒥᒃ ᐅᔾᔨᖅᓱᖁᓪᓗᒋᑦ ᐊᒃᑐᐃᓂᕆᔪᓐᓇᖅᑕᖏᓐᓂᒃ ᖃᓄᑐᐃᓐᓇᖅ 

ᑐᒃᓯᕋᐅᑎᓕᐅᖅᐸᑕ ᐊᓯᔾᔨᖅᓯᖁᔨᓗᑎᒃ ᐅᕝᕙᓘᓐᓃᑦ ᐊᑐᖅᑕᐅᖔᕐᓂᐊᖅᑐᓂᒃ ᐊᓪᓚᓐᖑᐊᓂᒃ ᕿᓚᓗᒐᒃᓴᓂᒃ 

ᑐᓂᓯᐅᖅᑲᐃᓂᐅᑉ ᐊᐅᓚᓂᖓᑕ ᐃᓗᐊᒍᑦ ᐱᐅᖅᓱᐊᕐᓂᕐᒥᒃ ᐱᔾᔪᑎᖃᕐᒪᑕ ᐅᓪᓗᒥᐅᔪᖅ ᐊᐅᓚᑦᑎᔾᔪᑎᑦ, ᐊᒻᒪᓗ 

ᐊᖑᓇᓱᒃᑎᓄᑦ ᐊᑐᖅᑕᐅᔪᓂᒃ. 

 

 

ᑕᐃᒪᓕ ᐃᓱᒪᓕᐅᕋᓱᐊᖅᑎᓪᓗᒋᑦ, ᑲᑎᒪᔨᑦ ᐃᓱᒪᒃᓴᖅᓯᐅᕈᑎᖃᓚᐅᖅᑐᑦ ᐅᑯᓂᖓ ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑕ 

ᑐᓂᓯᒪᔭᖏᓐᓂᒃ ᑎᑎᖅᑲᓂᒃ, ᐅᖃᐅᓯᒃᑯᓪᓗ ᑐᓂᔭᐅᓂᑯᓂᒃ ᐊᒻᒪᓗ ᑎᑎᕋᖅᓯᒪᔪᓂᒃ ᐱᓕᕆᕕᖓᓐᓂᓐᖔᖅᑐᓂᒃ ᐃᖃᓗᓕᕆᓂᕐᒧᑦ ᐊᒻᒪ 

ᐃᒪᕐᒥᐅᑕᓕᕆᔨᒃᑯᑦ ᐃᖅᑲᓇᐃᔭᖅᑎᖏᑕ, ᐊᒻᒪᓗ ᐅᖃᐅᓯᒃᑯᑦ ᑐᓂᔭᐅᓚᐅᖅᑐᓂᒃ ᐊᐅᓚᑦᓯᔨᐅᖃᑎᒋᔭᐅᔪᓂᑦ. 

 

ᐊᓪᓚᓐᖑᐊᓂᒃ ᕿᓚᓗᒐᕐᓂᒃ ᑲᑎᓐᖓᑎᓪᓗᒋᑦ ᐊᐅᓚᑦᑎᔾᔪᑎᖏᓐᓄᑦ ᐸᕐᓇᐅᑎᑦ IFMP 

 

ᐃᒪᕐᒥᐅᑕᓕᕆᔨᒃᑯᑦ ᐱᓕᕆᕕᖏᑦ ᓴᓇᓚᐅᖅᓯᒪᔪᑦ ᐊᓪᓚᓐᖑᐊᓂᒃ ᕿᓚᓗᒐᕐᓂᒃ ᑲᑎᓐᖓᑎᓪᓗᒋᑦ ᐊᐅᓚᑦᑎᔾᔪᑎᖏᓐᓄᑦ 

ᐸᕐᓇᐅᑎᖏᓐᓂᒃ IFMP ᐊᖅᑯᑎᖃᕐᖢᑎᒃ ᑐᓴᕋᓱᐊᕐᓂᐅᑉ ᐊᐅᓚᓂᖓᓂᒃ ᐱᖃᓯᐅᔾᔨᓯᒪᔪᓂᒃ ᑐᓴᕋᓱᐊᕐᓂᖅ 

ᐊᐅᓚᑦᓯᔨᐅᖃᑕᐅᔪᓕᒫᑦᑎᐊᓂᑦ. ᑖᒃᑯᐊ ᑐᕌᒐᒃᓴᓪᓗᐊᑕᕆᔭᖏᑦ ᐃᓗᐊᓂ ᐊᓪᓚᓐᖑᐊᓂᒃ ᕿᓚᓗᒐᕐᓂᒃ ᑲᑎᓐᖓᑎᓪᓗᒋᑦ 

ᐊᐅᓚᑦᑎᔾᔪᑎᖏᓐᓄᑦ ᐸᕐᓇᐅᑎᑦ ᐸᖅᑭᒡᓯᔾᔪᑕᐅᓂᐊᕐᒪᑕ ᐱᒻᒪᕆᐅᔪᓂᒃ, ᖃᓄᐃᖏᑦᓯᐊᖅᑐᓂᒃ ᕿᓚᓗᒐᖃᕐᓗᓂ ᐊᓪᓚᓐᖑᐊᓂᒃ 

ᐅᓄᕐᓂᖃᕐᓗᑎᒃ ᓄᖑᑦᑕᐅᕙᓪᓕᐊᖏᓪᓗᑎᒃ ᐊᖑᓇᓱᒃᑕᐅᔪᓐᓇᕐᓗᑎᒃ ᐊᑐᓯᓐᓇᕐᓗᑎᒃ ᐃᖅᑲᒋᔭᐅᓗᑎᒡᓗ ᓄᓇᕗᒥ ᐊᖏᖃᒌᒍᑎᑦ 

ᐱᔾᔪᑎᖏᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᓕᐅᕈᑎᖏᑕ 

ᐊᒻᒪᓗ ᐊᑐᕐᓗᑎᒃ ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐅᔾᔨᖅᓱᕐᓗᑎᒃ ᐱᖅᑯᓯᕆᖁᓯᒪᔭᖏᓐᓂᒃ ᐆᒪᔪᓕᕆᔾᔪᑎᓄᑦ ᐊᐅᓚᑦᑎᔾᔪᑎᑦ ᐃᓗᐊᓂ.   

ᑐᓐᖓᕕᒋᓪᓗᒋᑦ ᐊᓪᓚᓐᖑᐊᓂᒃ ᕿᓚᓗᒐᕐᓂᒃ ᑲᑎᓐᖓᑎᓪᓗᒋᑦ ᐊᐅᓚᑦᑎᔾᔪᑎᖏᓐᓄᑦ ᐸᕐᓇᐅᑎᑦ, ᓴᓐᓂᕈᑎᑉ ᐃᒪᖓᓂ ᕿᓚᓗᒐᑦ 

ᐊᓪᓚᓐᖑᐊᑦ ᐊᐅᓚᑦᑎᔾᔪᑎᖃᖅᐳᑦ ᐃᓛᒃᑰᖓᓪᓗᒋᑦ ᕿᓚᓗᒐᐅᓂᕋᖅᑕᐅᔪᑦ (ᐊᕕᒃᑕᐅᓯᒪᓪᓗᑎᒃ ᑲᓇᖕᓇᖓᓂ ᕿᑭᖅᑖᓘᑉ, 

ᑲᖏᕐᖢᐊᓘᓪᓗ Admiralty Inlet ᐊᒻᒪ ᑰᒐᓇᔪᑉ ᕿᑭᖅᑕᖓᑕ ᐃᒪᖓᓂ). ᑖᒃᑯᐊ ᐊᐅᓚᑦᑎᔾᔪᑎᑦ ᐅᐸᓗᖓᐃᔭᐅᑎᖏᑦ 

ᐋᖅᑭᒡᑕᐅᓯᒪᕗᑦ ᓄᖑᑦᑎᕙᓪᓕᐊᖏᓐᓂᖅᓴᐅᖁᓪᓗᒋᑦ ᐃᓗᐊᓂ ᓇᔪᖅᑕᖏᑕ. ᐃᓚᒋᓪᓗᒍ, ᐊᕕᒃᑐᖅᑕᐅᓯᒪᓂᕆᔭᖓ 

ᕿᓚᓗᒃᑭᐊᕐᓇᐅᔪᑦ ᑎᑭᑦᑕᖅᑐᓂᒃ ᐊᒻᒪ ᐊᐅᔭᒃᑯᑦ ᕿᓚᓗᒃᑭᐊᕐᓴᖅ ᐊᒻᒪᓗ ᐊᑐᖅᑕᐅᓂᕆᔭᖓ ᕿᓚᓗᒐᒐᒃᓴᓂᒃ ᑐᓂᓯᐅᖅᑲᐃᓂᕐᒧᑦ 

ᐃᔾᔪᐊᒐᒃᓴᖅ ᓴᖅᑭᑕᐅᓯᒪᔪᑦ ᐃᓄᐃᓴᒡᓕᒋᐊᖁᓪᓗᒋᑦ ᐅᓄᓗᐊᖅᑐᓂᒃ ᕿᓚᓗᒐᕐᓗᑎᒃ ᓄᖑᑦᑎᕙᓪᓕᐊᖁᓇᒋᑦ 

ᐃᓄᐃᓴᖕᓂᖅᓴᐅᓱᒋᔭᐅᔪᑦ ᕿᓚᓗᒐᑦ ᐃᓚᒋᔭᐅᓱᕆᔭᐅᑎᓪᓗᒋᑦ ᐅᓄᕐᓂᖅᓴᓄᑦ ᐊᒻᒪ ᓯᐊᒻᒪᒃᑎᖅᓯᒪᓂᖅᓴᓄᑦ ᕿᓚᓗᒐᕐᓄᑦ.  ᐊᕐᕌᒍᐊᓂ 

2012, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᓕᐅᓚᐅᖅᓯᒪᔪᑦ ᐊᒻᒪ ᒥᓂᔅᑕ ᐊᖏᓚᐅᖅᓯᒪᔪᖅ, ᐊᖏᖅᑕᐅᖁᓪᓗᒋᑦ 

ᐊᑐᖅᑕᐅᓂᕆᓂᐊᖅᑕᖏᑦ  ᐊᓪᓚᓐᖑᐊᓂᒃ ᕿᓚᓗᒐᕐᓂᒃ ᑲᑎᓐᖓᑎᓪᓗᒋᑦ ᐊᐅᓚᑦᑎᔾᔪᑎᖏᓐᓄᑦ ᐸᕐᓇᐅᑎᑦ ᒪᓕᒐᖃᕐᓗᑎᒃ 

ᕿᒥᕐᕈᓇᒃᑕᐅᔭᕆᐊᖃᕐᓂᖏᓐᓂᒃ ᐊᕐᕌᒍᐊ ᓇᓪᓕᖅᐸᑦ 2017. 

 

ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑕ ᑐᒃᓯᕋᐅᑎᖓᑦ 

 

ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑕ ᑐᒃᓯᕋᐅᑎᖓᑦ ᐱᖃᓯᐅᔾᔨᓯᒪᕗᖅ ᐃᓱᒫᓗᒍᑎᖏᓐᓂᒃ ᐃᓄᐃᑦ ᓇᓗᓇᐃᖅᑕᐅᓚᐅᖅᑐᓂᒃ 

ᐱᓪᓗᒋᑦ ᐊᓪᓚᓐᖑᐊᓂᒃ ᕿᓚᓗᒐᕋᓱᐊᕐᓂᐅᑉ ᐊᐅᓚᑦᑎᔾᔪᑎᖏᑕ ᐃᓗᐊᓂ.  ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ 

ᐊᑭᓴᖅᑐᐃᒋᐊᖅᓯᒪᕗᑦ ᐅᓪᓗᒥ ᑐᑭᒋᔭᖓᓂᒃ ᐊᓪᓚᓐᖑᐊᑦ ᕿᓚᓗᒐᑦ ᐊᐅᔭᒃᑯᑦ ᑲᑎᕝᕕᒋᖃᑦᑕᖅᑕᖓᓂᒃ, ᐊᐃᕙᓪᓗᑎᒃ ᐊᕐᕌᒍᐊᓂ 

2012-ᒥ ᕿᓚᓗᒐᒐᒃᓴᑦ ᐋᖅᑭᒡᑕᐅᓯᒪᓂᖏᑦ ᐊᒻᒪᓗ ᐃᓱᒪᒋᔭᐅᔪᑦ ᐱᖃᓯᐅᔾᔨᓯᒪᖏᒻᒪᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᕿᓚᓗᒐᑦ 

ᐊᓪᓚᓐᖑᐊᑦ ᐃᓕᖅᑯᓯᖏᓐᓂᒃ.    2012-ᒥ ᓴᓇᔭᐅᓂᑯᑦ ᐊᓪᓚᓐᖑᐊᓂᒃ ᕿᓚᓗᒐᕐᓂᒃ ᑲᑎᓐᖓᑎᓪᓗᒋᑦ ᐊᐅᓚᑦᑎᔾᔪᑎᖏᓐᓄᑦ 

ᐸᕐᓇᐅᑎᑦ. ᑲᑎᒪᔾᔪᑎᖃᖅᑎᓪᓗᒋᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐊᓪᓚᓐᖑᐊᓄᑦ ᕿᓚᓗᒐᕋᓱᐊᕐᓂᕐᒧᑦ ᐊᐅᓚᑦᑎᔾᔪᑎᒃᓴᓂᒃ, 

ᐱᖃᓯᐅᑎᔭᐅᓚᐅᖅᑐᑦᑕᐅᖅ ᑲᑎᓐᖓᑎᓪᓗᒋᑦ ᐃᒪᕐᒥᐅᑕᑦ ᐊᐅᓚᑦᑎᔾᔪᑎᑦ ᐸᕐᓇᐅᑎᖏᑦ,  ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

ᑐᓴᖅᓯᒪᔪᑦ ᐃᓄᖕᓂᑦ ᑕᐃᒪᓐᖓᑦ ᕿᓚᓗᒐᕋᓱᐊᖅᑎᐅᕙᒃᑐᓂᑦ ᐅᖃᖃᑦᑕᖅᑐᑦ ᕿᓚᓗᒐᑦ ᓄᒃᑕᕋᕐᓂᖏᓐᓂᒃ ᓇᓕᐊᖕᓄᕋᕐᖢᑎᒃ 

ᐊᐅᔭᒃᑯᑦ.  ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᑭᓯᔪᑦ ᐃᓄᐃᑦ ᓇᓗᓇᐃᖅᓯᓚᐅᕐᒪᑕ ᕿᓚᓗᒐᒐᒃᓴᓕᐊᖑᔪᑦ ᐊᐅᔭᒃᑯᑦ 

ᑐᓐᖓᕕᖃᓚᐅᖅᓯᒪᖕᒪᑕ ᖃᐅᔨᓴᖅᑕᐅᓂᑯᓂᑦ ᐅᓄᖏᑦᑐᑯᓗᖕᓂᒃ ᕿᓚᓗᒐᕐᓂᒃ ᓈᓚᐅᓯᖅᑕᐅᓯᒪᔪᓂᒃ ᐊᒻᒪᓗ ᐃᓱᒫᓗᒍᑎᓂᒃ 

ᓴᖅᑭᑦᑎᓪᓗᑎᒃ ᑕᑎᒋᔭᐅᔪᓐᓇᕋᓗᐊᕐᒪᖔᑦ ᕿᓚᓗᒐᒐᒃᓴᓂᒃ ᑐᓂᓯᐅᖅᑲᐃᓂᕐᒧᑦ ᐃᔾᔪᐊᒐᒃᓴᑉ ᐆᒃᑐᕋᐅᑎᓕᐊᑉ ᐃᓗᐊᓂ ᐃᓱᒪᒋᔭᐅᔪᑦ. 

 

 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᖃᐅᔨᒪᔪᑦ 2012-ᒥᓂᑦ, ᓄᑖᓂᒃ ᖃᐅᔨᓴᖅᑎᓂᓐᖔᖅᑐᓂᒃ ᐊᒻᒪ ᐃᓄᐃᑦ 

ᖃᐅᔨᒪᔭᑐᖃᖏᓐᓂᓐᖔᖅᑐᓂᒃ ᑐᓴᒐᓴᓂᒃ ᓱᓕ ᐊᑐᐃᓐᓇᖅᑕᖃᖏᒻᒪᑦ, ᐊᒻᒪᓗ ᕿᒥᕐᕈᔭᐅᓂᕆᔭᕆᐊᖃᖅᑕᖏᑦ ᑖᒃᑯᐊ ᐊᓪᓚᓐᖑᐊᓂᒃ 

ᕿᓚᓗᒐᕐᓂᒃ ᑲᑎᓐᖓᑎᓪᓗᒋᑦ ᐊᐅᓚᑦᑎᔾᔪᑎᖏᓐᓄᑦ ᐸᕐᓇᐅᑎᓂᒃ ᐊᒃᓱᐊᓗᒃ ᑭᖑᕙᖅᓯᒪᓕᕐᒪᑕ.  ᓄᓇᕗᑦ ᐆᒪᔪᓕᕆᔨᕐᔪᐊᑦ 

ᑲᑎᒪᔨᖏᑦ ᐃᓕᓴᖅᓯᕗᑦ ᐃᓄᐃᑦ ᐊᐅᓚᑦᑎᔾᔪᓯᖏᓐᓂᒃ ᐆᒪᔪᓕᕆᓂᕐᒧᑦ ᑕᒪᒃᑯᐊ ᐃᓕᓴᕆᔭᐅᔭᕆᐊᖃᕐᒪᑕ ᐃᓗᐊᓂ ᓄᓇᕗᒥ 

ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᑦ, ᐱᖃᓯᐅᑎᓪᓗᒋᑦ ᕿᓚᓗᒐᑦ ᐊᓪᓚᓐᖑᐊᑦ ᐊᒻᒪ ᐊᓪᓚᓐᖑᐊᓂᒃ ᕿᓚᓗᒐᕐᓂᒃ ᑲᑎᓐᖓᑎᓪᓗᒋᑦ 

ᐊᐅᓚᑦᑎᔾᔪᑎᖏᓐᓄᑦ ᐸᕐᓇᐅᑎᑦ. ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ ᐊᒻᒪᓗ ᓂᕈᐊᖅᑎᖁᑎᖏᑦ ᓄᓇᓕᖕᓂ ᐊᖑᓇᓱᒃᑐᓕᕆᔨᒃᑯᑦ 

ᑎᒥᖁᑎᖏᑦ ᓇᓗᓇᐃᖅᓯᓚᐅᖅᑐᑦ ᐊᒃᓱᐊᓗᒃ ᐊᑲᖅᓴᖏᓐᓂᖏᓐᓂᒃ ᐊᓪᓚᓐᖑᐊᓂᒃ ᕿᓚᓗᒐᓕᕆᔾᔪᑎᑦ ᐊᐅᓚᑦᑎᔾᔪᑎᖏᓐᓂᒃ ᑖᒃᑯᐊ 

ᐃᓘᓐᓇᖏᑦ ᐊᐅᓚᑦᓯᔨᐅᖃᑕᐅᔪᑦ ᓄᑖᕈᕆᐊᖅᑕᐅᖁᓪᓗᒋᑦ ᐊᖏᕈᑎᖃᖅᑐᐃᓐᓇᐅᓕᖅᑎᓪᓗᒋᑦ. ᑕᒪᓐᓇ ᐱᓕᕆᔭᐅᑲᐅᑎᒋᖏᑉᐸᑦ, 

ᑭᖑᕙᖅᐸᓪᓕᐊᑐᐃᓐᓇᕐᓂᐊᖅᑐᖅ ᑕᐃᒪᓐᖓᑦ ᑲᒪᒋᔭᐅᓚᐅᖅᓯᒪᓂᖓᓂᑦ ᐊᕐᕌᒍᐊᓂᑦ 2017 ᓂᕆᐅᓚᐅᖅᓯᒪᒐᓗᐊᖅᑎᓪᓗᒋᑦ 

ᕿᒥᕐᕈᔭᐅᓂᐊᕐᓂᖏᓐᓂᒃ ᑕᐃᑦᓱᒪᓂ.  ᐊᐅᓚᑦᓯᔨᐅᖃᑎᒌᔭᐅᔪᑦ ᑖᒃᑯᓂᖓ ᐃᓱᒫᓗᒍᑕᐅᔪᓂᒃ ᐱᕐᔪᐊᖑᓗᑎᒃ ᑲᒪᔭᕆᐊᖃᓕᖅᑐᑦ 

ᓇᖕᒥᓂᖅ ᐊᓯᔾᔨᖅᑕᐅᔭᕆᐊᖃᖅᑐᓂᒃ ᐊᓯᔾᔨᖅᓯᓗᑎᒃ.  ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᖃᐅᔨᒪᔪᑦ ᐃᒪᕐᒥᐅᑕᓕᕆᔨᒃᑯᑦ 

ᐱᒋᐊᖅᑎᑦᓯᓚᐅᕐᒪᑕ ᐊᐅᓚᑦᓯᔨᐅᖃᑎᒌᒍᔪᓂᓐᖔᖅᑐᓂᒃ ᐱᔭᕆᐊᑭᒡᓕᑎᑦᓯᔨᑦ ᑲᑎᒪᔨᕋᓛᖏᓐᓂᒃ ᕿᒥᕐᕈᔭᐅᖁᓪᓗᒋᑦ ᑖᒃᑯᐊ 

ᐊᓪᓚᓐᖑᐊᓂᒃ ᕿᓚᓗᒐᕐᓂᒃ ᑲᑎᓐᖓᑎᓪᓗᒋᑦ ᐊᐅᓚᑦᑎᔾᔪᑎᖏᓐᓄᑦ ᐸᕐᓇᐅᑎᑦ.  ᐱᔾᔪᑎᒋᑦ ᓴᖅᑭᑕᐅᔪᑦ ᕿᑭᖅᑖᓗᖕᒥ ᐆᒪᔪᓕᕆᔨᑦ 

ᑲᑎᒪᔨᖏᓐᓄᑦ ᐱᕐᔪᐊᖑᔪᑦ ᐊᐅᓚᑦᑎᔨᐅᖃᑎᒌᒃᑐᓄᑦ ᐊᒻᒪ ᐱᓗᐊᖅᑐᒥᒃ ᐃᒪᕐᒥᐅᑕᓕᕆᔨᒃᑯᓐᓄᑦ ᐃᓱᒪᒃᓴᖅᓯᐅᕈᑕᐅᔭᕆᐊᖃᖅᑐᑦ 

ᐃᖅᑲᓇᐃᔭᖅᐸᓪᓕᐊᓕᖅᑎᓪᓗᒋᑦ ᑖᒃᑯᐊ ᐱᔭᕆᐊᑭᒡᓕᑎᑦᑎᔨᑦ ᑲᑎᒪᔨᖏᑦ.  ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᑲᔪᖅᑐᐃᕗᑦ 

ᐱᓕᕆᖃᑎᒌᒡᓗᑎᒃ ᕿᒥᕐᕈᓇᒡᓗᑎᒃ ᐊᐅᓚᓂᖃᖅᑐᒥᒃ ᐱᓕᕆᐊᖃᖁᓪᓗᒋᑦ ᐊᑐᕐᓗᑎᒃ ᐃᓱᒪᒃᓴᖅᓯᐅᖃᓯᐅᔾᔭᐅᓗᑎᒡᓗ ᐃᓄᐃᑦ 

ᖃᐅᔨᒪᔭᑐᖃᖏᑦ ᐊᑐᐃᓐᓇᐅᔪᑦ. 

 

ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ ᑐᒃᓯᕋᖅᑐᑦ ᑲᑎᑕᐅᓗᑎᒃ ᐊᑕᐅᓯᓐᖑᖅᑎᑕᐅᖁᓪᓗᒍ ᕿᓚᓗᒐᓕᕆᓂᕐᒧᑦ ᐊᐅᓚᑦᑎᔾᔪᑎᑦ 

ᑭᒡᓕᖓ, ᐲᖅᑕᐅᓗᑎᒃ ᐊᖑᓇᓱᖕᓂᕐᒧᑦ ᒪᓕᒐᖏᑦ ᐊᒻᒪᓗ ᐊᑐᖅᑕᐅᔪᓐᓃᕐᓗᓂ ᕿᓚᓗᒐᒐᒃᓴᓂᒃ ᑐᓂᓯᐅᖅᑲᐃᓂᕐᒧᑦ ᐃᔾᔪᐊᒐᒃᓴᖅ 

ᑕᐃᒪᓐᓇ ᐊᒃᓱᑲᓪᓚᒃ ᐊᓯᔾᔨᖅᓯᓂᐊᖅᑐᖅ ᕿᓚᓗᒐᓕᕆᔾᔪᑎᓄᑦ ᐊᓪᓚᓐᖑᐊᓂᒃ ᕿᓚᓗᒐᓕᕆᔾᔪᑎᓄᑦ ᐋᖅᑭᒡᓯᒪᓂᖓ ᑐᒃᓯᕋᐅᑎᖓᑦᑕ 

ᒪᓕᒡᓗᒍ, ᐊᑕᐅᑦᑎᒃᑯᑦ ᓴᖅᑭᒋᐊᖃᕐᓗᑎᒃ. ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ ᓇᓗᓇᐃᖅᓯᔾᓚᕆᓚᐅᖏᑦᑐᑦ ᖃᓄᖅ 

ᐃᓗᓕᓪᓗᐊᑕᕆᔭᖏᑦ ᑐᒃᓯᕋᐅᑎᖏᑕ ᐊᑐᓕᖅᑎᑕᐅᒐᔭᕐᒪᖔᑕ. ᑖᓐᓇ ᐱᖃᓯᐅᔾᔨᔪᖅ ᐱᔾᔪᑎᖏᓐᓂᒃ ᓇᓗᓇᐃᖅᑎᕆᓂᕐᒥᒃ 

ᑐᒃᓯᕋᐅᑎᖏᑕ ᐃᓗᐊᓂ ᓯᕗᓂᒃᓴᒥ ᒪᓕᒐᕋᓛᑦ ᐊᑐᖅᑕᐅᔪᓐᓇᕋᔭᖅᑐᓂᒃ ᓇᓗᓇᐃᖅᓯᓯᒪᓗᑎᒃ ᐱᔪᓐᓇᐅᑎᖏᓐᓂᒃ 

ᑐᓂᓯᐅᖅᑲᐃᔪᓐᓇᕐᓗᑎᒃ ᕿᓚᓗᒐᒐᒃᓴᓂᒃ ᐊᒻᒪᓗ ᖃᓄᖅᓴ ᑖᒃᑯᐊ ᐊᐅᓚᑦᑎᔾᔪᑎᒋᖁᔭᖏᑦ ᐊᐅᓚᓂᖃᖅᑎᓪᓗᒋᑦ 

ᐊᑦᑕᕐᓇᖏᓐᓂᖅᓴᐅᑎᑦᑎᔪᓐᓇᖅᐸ ᓄᖑᑦᑎᕙᓪᓕᐊᖁᓇᒍᑦ ᑕᐃᑲᓂ ᓇᔪᒐᖃᖅᑐᓂᒃ, ᑕᒪᓐᓇ ᐱᒻᒪᕆᐅᔪᖅ ᐱᐅᖅᓱᐊᕐᓂᕐᒧᑦ 

ᐱᔾᔪᑦᑎᒋᔭᐅᑎᓪᓗᒍ ᐅᓪᓗᒥᐅᔪᖅ ᐱᐅᓯᕆᔭᐅᔪᖅ ᐊᐅᓚᑦᑎᔾᔪᑎᑦ ᐊᕕᒃᑐᖅᓯᒪᓂᖏᓐᓂ ᕿᓚᓗᒃᑭᐊᕐᕕᑦ ᐃᓗᐊᓃᑦᑐᑦ ᑲᑎᖓᑎᓪᓗᒋᑦ 

ᐃᒪᕐᒥᐅᑕᓂᒃ ᐊᐅᓚᑦᑎᔾᔪᑎᑦ ᐸᕐᓇᐅᑎᖏᓐᓂᒃ.  ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒫᓗᒍᑎᖃᕆᕗᑦ 

ᐊᒃᑐᐃᔪᓐᓇᕐᓂᕆᔭᖏᓐᓂᒃ ᐊᖑᓇᓱᒃᑎᓂᒃ ᕿᑎᕐᒥᐅᓂᒃ ᑖᒃᑯᐊ ᓱᓕ ᑕᒪᓐᓇ ᖃᓄᖅ ᐊᒃᑐᐃᓯᒪᓂᐊᕐᒪᑕ ᑐᑭᓯᔭᐅᑦᑎᐊᖅᓯᒪᖏᒻᒪᑦ 

ᐊᒻᒪᓗ ᑭᐅᔭᐅᓯᒪᓇᓂ. 

 

ᑭᐅᔾᔪᑎᖏᑦ ᐃᓚᐅᔪᑦ 

 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᓂᔭᐅᓚᐅᖅᑐᑦ ᑎᑎᖅᑲᓂᒃ ᐊᐅᓚᑦᓯᔨᐅᖃᑎᒋᔭᐅᔪᓂᑦ ᑲᑎᒪᕕᒃᓴᖏᑎᒍᑦ ᑲᑎᒪᑎᓪᓗᒋᑦ ᒫᑦᓯ 

2022-ᖑᑎᓪᓗᒍ. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᓴᓚᐅᖅᑐᑦ ᑭᒡᒐᖅᑐᖅᑎᖏᓐᓂᑦ ᕿᑎᕐᒥᐅᑦ ᐆᒪᔪᓕᕆᔨᑦ ᑲᑎᒪᔨᖏᑕ 

ᑖᒃᑯᐊᑦᑕᐅᖅ ᓇᓛᒎᖏᑦᑐᖅ ᐊᒃᑐᖅᑕᐅᑐᐃᓐᓇᕆᐊᖃᕐᓂᖏᓐᓂᒃ ᕿᑎᕐᒥᐅᑦ ᐊᖑᓇᓱᒃᑎᖁᑎᖏᑦ. ᕿᑎᕐᒥᐅᑦ ᐆᒪᔪᓕᕆᔨᑦ 

ᑲᑎᒪᔨᖏᑦ ᐅᖃᓚᐅᖅᑐᑦ ᑐᓴᒐᒃᓴᒃᑲᓐᓂᕐᓂᒃ ᐱᔪᒪᓂᖏᓐᓂᒃ ᖃᓄᖅ ᐊᒃᑐᖅᑕᐅᒐᔭᕐᒪᖔᑕ ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑕ 

ᑐᒃᓯᕋᐅᑎᖏᓐᓄᑦ ᑰᒐᓇᔪᑉ ᐃᒪᖓᓂ ᕿᓚᓗᒐᖏᓐᓄᑦ ᓯᕗᕐᖓᒍᑦ ᐃᓱᒪᓕᐅᓚᐅᖏᓐᓂᖏᓐᓂ ᐃᑲᔪᑐᖅᐃᓂᐊᕐᒪᖔᑕ ᑐᓴᕈᒪᓪᓗᑎᒃ.  

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐊᖏᖅᓯᓚᐅᖅᑐᑦ ᕿᑎᕐᒥᐅᑦ ᐆᒪᔪᓕᕆᔨᑦ ᑲᑎᒪᔨᖏᑦ ᐱᕕᑭᓗᐊᖅᑐᒥᒃ ᐱᕕᖃᖅᑎᑕᐅᓐᓂᕐᒪᑕ 

ᖃᐅᔨᓴᐃᑦᑎᐊᖁᓪᓗᒋᑦ, ᑐᑭᓯᑦᑎᐊᖁᓪᓗᒋᓪᓗ ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑕ ᑐᒃᓯᕋᐅᑎᖓᓐᓂᒃ. 

 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᒃᓴᖅᓯᐅᕈᑎᖃᓚᐅᖅᑐᑦ ᑎᑎᖅᑲᓂᒃ ᑐᓂᔭᐅᓯᒪᔪᓂᒃ ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑕ 

ᑐᒃᓯᕋᐅᑎᖓ ᐱᓪᓗᒍ ᑎᑎᕋᐅᓯᐊᖑᓚᐅᖅᑐᑦ ᐃᒪᕐᒥᐅᑕᓕᕆᔨᒃᑯᓐᓂᑦ.  ᐃᒪᕐᒥᐅᑕᓕᕆᔨᒃᑯᑦ ᓴᖅᑭᑦᑎᓚᐅᖅᑐᑦ ᐃᓱᒫᓗᒍᑎᖏᓐᓂᒃ 

ᐊᒃᑐᐃᓂᕆᔪᓐᓇᖅᑕᖓᓂᒃ ᕿᑭᖅᑖᓗᖕᒥᐅᑦ ᐊᓯᖏᓐᓂᒃ, ᐊᒃᑐᐃᔪᓐᓇᕐᓂᕆᔭᖓᓂᒡᓗ ᓄᖑᑦᑎᕙᓪᓗᐊᑐᐃᓐᓇᕆᐊᖃᕐᒪᑕ 

ᐊᓯᔾᔨᑲᑕᖑᓐᓇᖅᑐᓂᒃ ᑰᑕᖃᕐᓂᐅᑉ ᐊᐅᓚᓂᖓ ᐊᒻᒪ ᕿᓚᓗᒐᕐᓂᒃ ᓇᔪᒐᖃᕐᕕᖓᑕ ᐃᓗᐊᓂ ᓄᖑᑦᑎᑐᐃᓐᓇᕆᐊᖃᕐᓂᖏᓐᓂᒃ. 

 

ᐊᐅᓚᑦᓯᔨᐅᖃᑕᐅᔪᑦ ᓴᖅᑭᑦᑎᓚᐅᕐᒥᔪᑦ ᐊᒃᑐᐃᔪᓐᓇᕐᓂᕆᔭᖓᓂᒃ ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑕ ᑐᒃᓯᕋᐅᑎᖓᑦ ᓄᓇᕐᔪᐊᕐᒥ 

ᓂᐅᕐᕈᑎᖃᕈᓐᓇᕐᓂᖏᓐᓄᑦ ᕿᓚᓗᒐᕐᓂᑦ ᐊᓪᓚᓐᖑᐊᓂᓐᖔᖅᑐᓂᑦ ᓄᓇᕗᑦ ᐃᓗᐊᓂᓐᖔᖅᑐᓂᑦ.  ᐃᖅᑲᓇᐃᔭᖅᐸᓪᓕᐊᓕᖅᑐᑦ 

ᐃᓗᐊᓂ ᐃᒪᕐᒥᐅᑕᓕᕆᔨᒃᑯᑦ ᕿᒥᕐᕈᓪᓗᑎᒃ ᐃᓱᒫᓗᒍᑕᐅᔪᒥᒃ ᐊᒻᒪᓗ ᐊᐅᓚᑦᑎᔾᔪᑎᓄᑦ ᐅᖃᐅᔾᔨᒋᐊᖅᑎᑦ ᐊᑦᑕᕐᓇᕐᓂᕆᔭᖓᓄᑦ 

ᓂᐅᕐᕈᑕᐅᔪᓐᓇᕐᒪᖔᑕ ᖃᐅᔨᓴᐃᑎᓪᓗᒋᑦ ᐃᓗᐊᒍᑦ ᑲᑎᒪᔨᖏᑕ CITES ᑕᒪᓐᓇ ᑲᑎᒪᔾᔪᑕᐅᔪᒫᖅᑐᖅ. 

 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒫᓗᒍᑎᖃᖅᑐᑦ ᐊᓯᔾᔨᖅᑕᐅᒃᐸᑕ ᐊᓪᓚᓐᖑᐊᓂᒃ ᑲᑎᓐᖓᑎᓪᓗᒋᑦ ᕿᓚᓗᒐᕐᓄᑦ 

ᐊᐅᓚᑦᑎᔾᔪᑎᑦ ᐸᕐᓇᐅᑎᖏᑦ ᒫᓐᓇᐅᔪᖅ ᓇᓛᒎᖏᑦᑐᖅ ᐊᒃᑐᖅᓯᑐᐃᓐᓇᕆᐊᖃᕐᓂᖏᓐᓂᒃ ᕿᓚᓗᒐᕐᓂᒃ ᐊᓪᓚᓐᖑᐊᓂᒃ 

ᐱᐅᖅᓱᐊᕈᑕᐅᔪᓄᑦ, ᐱᓗᐊᖅᑐᒥᒃ ᐊᑐᖅᑕᐅᒐᔭᖅᑐᑦ ᐊᐅᓚᑦᑎᔾᔪᑕᐅᓗᑎᒃ ᐃᓗᐊᓂ (ᐱᖃᓯᐅᑎᓗᒋᑦ ᒪᓕᒐᕋᓛᑦ) 

ᐊᑐᐃᓐᓇᐅᓐᖏᑎᓪᓗᒋᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᕿᒥᕐᕈᔭᐅᔭᕆᐊᒃᓴᖅ ᐊᒻᒪ ᑲᑎᒪᔾᔪᑕᐅᔭᕆᐊᒃᓴᖅ ᑐᒃᓯᕋᐅᑎ 

ᑐᓂᔭᐅᑎᓪᓗᒍ ᑕᐃᑦᓱᒪᓂ. 

 

ᓴᓐᖏᓂᖅᓴᐅᓂᖅ 

 

ᐃᓗᐊᓂ ᑐᒃᓯᕋᐅᑎᖓᑦᑕ, ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ ᐃᓕᓴᖅᓯᓚᐅᕐᒪᑕ ᐊᑐᖅᑕᐅᔪᒪᓪᓗᓂ “ᓴᓐᖏᓂᖅᓴᐅᓂᖏᑦ” 

ᐃᓄᐃᑦ ᐊᐅᓚᑦᑎᔾᔪᓯᖏᑦ ᐆᒪᔪᓕᕆᓂᕐᒧᑦ ᑖᓐᓇ ᑐᓐᖓᕕᒋᔭᐅᓪᓗᓂ ᑐᒃᓯᕋᐅᑎᖃᓚᐅᖅᑐᑦ ᐲᖅᑕᐅᖁᓪᓗᒋ ᐅᓪᓗᒥ ᐊᑐᖅᑕᐅᔪᖅ 

ᐱᐅᖅᓱᐊᕐᓂᕐᒧᑦ ᒪᓕᒐᖁᑎᒋᔭᐅᔪᖅ. ᑕᐃᑦᓱᒪᓂ ᐊᐱᕆᔭᐅᒐᒥᒃ ᐱᖁᔭᖅᑎᒍᑦ ᑐᓐᖓᕕᖓᓐᓂᒃ, ᓇᓕᐊᑐᐃᓐᓇᖅ ᕿᑭᖅᑖᓗᖕᒥ 

ᐆᒪᔪᓕᕆᔨᑦ ᑲᑎᒪᔨᖏᓐᓄᑦ ᑭᒡᒐᖅᑐᖅᑎᖓᑦ ᐅᕝᕙᓘᓐᓂᑦ ᒪᓕᒐᕐᓂᐊᖅᑎᖓᑦ ᑭᐅᔪᒪᓚᐅᖏᑦᑐᖅ ᑕᒪᑐᒧᖓ ᐊᐱᖅᑯᑎᐱᔭᐅᔪᒧᑦ. 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓕᓴᖅᓯᕗᑦ ᓯᕗᓪᓕᐅᓗᑎᒃ ᐃᓚᐅᔭᕆᐊᖃᕐᓂᖏᓐᓂᒃ ᐃᓄᐃᑦ ᐱᓕᕆᖃᑕᐅᓗᑎᒃ 

ᐆᒪᔪᓕᕆᓂᕐᒧᑦ ᐱᓕᕆᐊᖃᖅᑎᓪᓗᒋᑦ ᓄᓇᕗᑦ ᐃᓗᐊᓂ.1 ᑎᑎᕋᖅᓯᒪᓂᖓ 5 ᐃᓕᓴᖅᓯᕗᖅ ᑭᓐᖒᒪᒃᓯᕐᓂᖏᓐᓂᒃ 

ᐊᑐᖅᑕᐅᔪᓐᓇᑦᑎᐊᖅᑐᒥᒃ ᐊᐅᓚᓂᖃᕐᓗᓂ ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᐅᔪᒥᒃ ᐃᓕᓴᖅᓯᓯᒪᓗᓂ ᐃᓄᐃᑦ ᐊᐅᓚᑦᑎᔾᔪᓯᖏᓐᓂᒃ 

ᐆᒪᔪᓕᕆᓂᕐᒧᑦ ᐃᑲᔪᖅᓯᔪᓂᒃ ᐆᒪᔪᓂᒃ ᐱᐅᖅᓱᐊᕐᓂᕐᒧᑦ.2 ᑭᓯᐊᓂᓕ, ᖄᒃᑲᓐᓂᐊᒍᑦ ᓇᓗᓇᐃᖅᓯᔾᔪᑎᓂᒃ ᐱᑕᖃᖅᑎᓐᓇᒍ, ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᒋᔭᖏᑦ ᐊᓯᔾᔨᖅᑕᐅᖏᑦᑐᑦ ᕿᑭᖅᑖᓗᖕᒥ ᐆᒪᔪᓕᕆᔨᑦ ᑲᑎᒪᔨᖏᑕ ᐊᐃᕙᐅᑎᒋᔭᖓᓐᓄᑦ  

ᓴᓐᖏᓂᖅᓴᐅᓂᕋᐃᓪᓗᑎᒃ ᐃᓄᐃᑦ ᐊᐅᓚᑦᑎᔾᔪᓯᖏᓐᓂᒃ ᐆᒪᔪᓕᕆᓂᕐᒧᑦ ᑕᒪᑐᒪᓂ ᐃᓱᒪᒃᓴᖅᓯᐅᕈᑕᐅᑎᓪᓗᒍ. 

 

ᑖᒃᑯᐊ ᓄᓇᕗᒥ ᐊᖏᕈᑎᑦ ᑐᒃᓯᕋᖅᓯᒪᕗᖅ ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᑦ ᐃᓕᓴᖅᓯᖁᓪᓗᒋᑦ ᐃᓄᐃᑦ ᐊᐅᓚᑦᑎᔾᔪᓯᖏᓐᓂᒃ 

ᐃᑲᔪᖅᑐᐃᔪᓂᒃ ᐱᐅᖅᓱᐊᕐᓂᕐᒧᑦ. ᐊᑕᐅᓯᒃᑯᑦ ᑭᐅᑎᓪᓗᒋᑦ ᐃᓄᐃᑦ ᐱᔪᓐᓇᐅᑎᖏᓐᓄᑦ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

ᐊᒃᓱᑲᓪᓚᒃ ᐃᓱᒪᒃᓴᖅᓯᐅᕈᑎᖃᖃᑦᑕᖅᑐᑦ ᐊᑐᖃᑦᑕᖅᑐᑦ ᐱᐅᖅᓱᐊᕐᓂᐅᑉ ᒪᓕᒐᖏᓐᓂᒃ ᐃᓱᒪᓕᐅᕋᓱᐊᓕᕌᖓᑕ. ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᑭᓯᕗᑦ ᐆᒪᔪᓂᒃ ᐊᐅᓚᑦᓯᔨᐅᖃᑎᒋᔭᐅᔪᑦ ᑎᓕᔭᐅᓯᒪᔾᔪᑎᖏᓐᓂᒃ ᐱᓕᕆᐊᒃᓴᖏᑎᒍᑦ 

ᐱᖃᓯᐅᔾᔨᔭᕆᐊᖃᕐᒪᑕ ᑕᒪᒃᑮᖕᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᒻᒪᓗ ᖃᐅᔨᓴᖅᑎᒻᒪᕆᐅᔪᑦ ᖃᐅᔨᒪᓂᖏᓐᓂᒃ 

(ᖃᐅᔨᓴᖅᑎᒻᒪᕆᖕᓄᑦ ᖃᐅᔨᓴᖅᑕᐅᓂᖏᑦ ᐱᒻᒪᕆᐅᕗᑦ ᐅᓪᓗᒥ ᐱᐅᖅᓱᐊᕈᑕᐅᔪᓄᑦ ᐊᑐᖅᑕᐅᓂᐊᖅᑎᓪᓗᒋᑦ ᐊᒻᒪ ᐱᐅᖅᓱᐊᕐᓂᖅ 

ᐱᒻᒪᕆᐅᓪᓗᓂ ᑐᕌᒐᒃᓴᖁᑎᒋᔭᐅᕗᖅ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᓄᑦ 

ᑎᓕᔭᐅᓯᒪᔾᔪᑎᖏᑎᒍᑦ).  ᑲᑎᓐᖓᓪᓗᑎᒃ ᑕᒪᕐᒥᒃ ᓄᓇᕐᔪᐊᕐᒥᒃ ᑕᑯᓐᓇᕐᓂᕆᔭᖏᑦ ᐊᑐᖅᑕᐅᒐᔪᒃᑐᑦ ᑐᓐᖓᕕᒋᔭᐅᓪᓗᑎᒃ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᐃᓱᒪᒃᓴᖅᓯᐅᖅᐸᒃᑐᑦ ᑕᐃᒪᓐᓇ.  ᑭᓯᐊᓂᓕ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

ᐃᑲᔪᖅᑐᐃᔪᓐᓇᖏᒻᒪᑕ ᑐᒃᓯᕋᐅᑎᒥᒃ ᑕᑎᖃᖅᑐᒥᒃ ᐃᓕᓴᖅᓯᓂᕐᒥᒃ ᐃᓄᐃᑦ “ᓴᓐᖏᓂᖅᓴᐅᓂᖏᓐᓂᒃ” ᐊᐅᓚᑦᑎᔾᔪᑎᖏᑦ 

ᐱᑕᖃᖅᑎᓐᓇᒍ ᐃᓱᒪᒋᔭᖏᓐᓄᑦ ᓇᓗᓇᐃᖅᓯᔾᔪᑎᖏᑦ ᖃᓄᖅ ᑕᒪᓐᓇ ᑐᑭᖃᕐᒪᖔᑦ. 

 

ᒪᓕᒐᕋᓛᑦ  

 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᓕᐅᖃᑦᑕᖅᑐᑦ ᐊᑐᕐᖢᑎᒃ ᑐᓴᒐᒃᓴᓂᒃ ᓵᖓᓃᑦᑐᓂᒃ. ᐱᑕᖃᓚᐅᖏᒻᒪᑕ ᕿᑭᖅᑖᓗᖕᒥ 

ᐆᒪᔪᓕᕆᔨᑦ ᑲᑎᒪᔨᖏᑕ ᒪᓕᒐᕋᓛᖏᑦ ᐊᓪᓚᓐᖑᐊᓂᒃ ᕿᓚᓗᒐᕋᓱᐊᕐᓂᕐᒧᑦ ᐊᐅᓚᑦᑎᔾᔪᑎᒃᓴᓂ ᑐᓂᔭᐅᔪᓂᒃ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᕿᒥᕐᕈᓇᒃᑕᐅᓂᐊᕐᒪᑕ.  ᑕᐃᒪᐃᒻᒪᑦ, ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ ᑐᒃᕋᐅᑎᓕᐅᖅᓯᒪᕗᑦ 

ᑎᑎᕋᖅᑕᐅᓛᕐᓂᖏᓐᓂᒃ ᓯᕗᓪᓕᖅᓯᐅᑎᑦ ᐊᒡᒍᖅᑐᖅᓯᒪᓂᕐᒥ ᐆᒪᔪᓕᕆᔨᑦ ᑎᒥᖁᑎᖏᑕ ᒪᓕᒐᕋᓛᖏᑦ ᐊᑐᖅᑕᐅᖔᓕᕐᓂᐊᖅᑐᑦ 

ᐅᓪᓗᒥ ᐊᑐᖅᑕᐅᔪᓄᑦ ᑭᖑᕝᕕᖅᓯᔾᔪᑕᐅᓗᑎᒃ ᐊᐅᓚᑦᑎᔾᔪᑎᓄᑦ ᐊᓪᓚᓐᖑᐊᓂᒃ ᕿᓚᓗᒐᕋᓱᐊᕐᓂᐅᑉ ᐊᐅᓚᓂᖓᓄᑦ.  ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᓕᕆᐊᖃᖃᑦᑕᖅᐳᑦ ᐊᑑᑎᖃᕐᒪᖔᑕ ᑐᒃᓯᕋᐅᑎᐅᔪᑦ ᐊᐅᓚᑦᑎᔾᔪᑎᑦ ᐃᓗᐊᓂ ᐱᐅᖅᓱᐊᕐᓂᕐᒧᑦ 

 
1 ᓄᓇᕗᒥ ᐊᖏᕈᑎᑦ ᑎᑎᕋᖅᓯᒪᓂᖓ 5.1.3(b)(ii) 
2 ᓄᓇᕗᒥ ᐊᖏᕈᑎᑦ ᑎᑎᕋᖅᓯᒪᓂᖓ 5.1.2(e) 

ᐱᔾᔪᑎᖃᖅᑎᓪᓗᒋᑦ. ᑭᐅᔭᐅᓯᒪᖏᑦᑐᓂᒃ ᐊᐱᖅᑯᑎᑕᖃᕐᒪᑦ ᓱᓕ ᐱᓪᓗᒋᑦ ᐊᐅᓚᓂᐅᑉ ᐃᓗᐊᓂ ᑐᒃᓯᕋᐅᑎᓕᐊᖓᑦᑕ 

ᐅᖓᑖᓄᐊᖅᓯᒪᔪᓂᒃ ᑐᓂᓯᓂᕆᔭᖏᑕ ᐃᓄᐃᑦ ᖃᐅᔨᒪᓂᕆᔭᖏᑕ ᑐᑭᖏᓐᓂᒃ ᐊᓪᓚᓐᖑᐊᑦ ᕿᓚᓗᖓᑦ ᑭᒡᓕᖁᑎᖏᓐᓂᒃ.  

ᑐᓴᖅᑕᐅᔪᑦ ᐊᐅᓚᑦᓯᔨᐅᖃᑎᒋᔭᐅᔪᓂᑦ ᐱᔭᕆᐊᖃᒻᒪᕆᒃᐳᑦ ᓯᕗᒧᐊᑦᑎᐊᖁᓪᓗᒋᑦ ᓄᓇᕗᑦ ᐆᒪᔪᓕᕆᓂᕐᒧᑦ ᐊᐅᓚᑦᓯᔨᐅᖃᑎᒌᖑᔪᑦ 

ᐱᓕᕆᖃᑎᒌᑦᓯᐊᖁᓪᓗᒋᑦ ᓯᕗᒧᐊᑦᑎᐊᖁᓪᓗᒍ ᓄᓇᕗᒥ ᐆᒪᔪᕆᓂᕐᒧᑦ ᐊᐅᓚᑦᓯᔨᐅᖃᑎᒌᖕᓂᐅᑉ ᐊᐅᓚᓂᕆᔭᖓ.  

ᑐᑭᓯᒪᑦᑎᐊᕐᓗᑎᒃ ᖃᓄᑎᒋ ᐊᒻᒪ ᐃᓗᓕᕆᔭᖏᓐᓂᒃ ᑐᒃᓯᕋᐅᑎᓕᐊᑦ ᐱᐅᓯᖃᖅᑎᓪᓗᒋᑦ ᐱᐅᖅᓱᐊᕐᓂᕐᒧᑦ ᑐᕌᒐᖃᖅᑎᓪᓗᒋᑦ 

ᐊᐅᓚᑦᓯᔨᐅᖃᑎᒋᔭᐅᔪᓂᑦ ᑐᓴᕆᐊᖃᕐᒪᑕ ᓄᓇᕗᑦ ᐆᒪᔪᓕᕆᕐᔨᔪᐊᑦ ᑲᑎᒪᔨᖏᑦ ᕿᒥᕐᕈᓇᒃᑎᓪᓗᒋᑦ.  ᑐᒃᓯᕋᐅᑎᐅᔪᑦ 

ᓴᓇᔭᐅᑦᑎᐊᖅᓯᒪᔭᕆᐊᖃᖅᑐᑦ ᐋᖅᑭᒡᓱᑦᑎᐊᖅᓯᒪᓗᑎᒃ ᑐᒃᓯᕋᐅᑎᓕᐊᑦ ᓄᓇᕗᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐅᒃᐱᕈᓱᑦᑎᐊᕐᓗᑎᒃ 

ᖃᐅᔨᒪᑦᑎᐊᕐᓗᑎᒡᓗ ᑎᑭᑕᐅᒐᓱᐊᖅᑐᓂᒃ ᑐᕌᒐᒃᓴᓕᐊᓂᒃ.  ᑐᓂᔭᐅᓚᐅᖅᑐᑦ ᑖᒃᑯᐊ, ᕿᑭᖅᑖᓗᒃ  ᐅᒪᔪᓕᕆᔨᑦ ᑲᑎᒪᔨᖏᓐᓄᑦ 

ᑐᒃᓯᕋᐅᑎᑦ ᑕᐃᒪᐃᒍᓐᓇᓚᐅᖏᒻᒪᑕ ᑐᓂᔭᐅᓯᒪᓂᖏᑕ ᐋᖅᑭᒡᓯᒪᓂᖏᑦ ᒪᓕᒡᓗᒋᑦ. 

 

 

ᐊᐅᓚᑦᓯᔨᐅᖃᑎᒌᑦ 

 

ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ ᐊᓯᔾᔨᖅᓯᓯᒪᕙᓪᓚᐃᖏᑦᑐᑦ ᑎᑎᕋᖅᓯᒪᔪᖁᑎᖏᓐᓄᑦ ᐊᔾᔨᑲᓴᑦᑎᐊᖏᓐᓂᒃ ᑐᓂᓯᓚᐅᖅᓯᒪᖕᒪᑕ 

ᐊᕐᕌᒎᒃ ᒪᕐᕈᑲᓵᒃ ᐊᓂᒍᖅᓯᒪᓕᖅᑐᑦ.  ᑖᒃᑯᐊ ᐅᓪᓗᒥ ᑐᒃᓯᕋᐅᑎᖏᑦ, ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑕ ᑐᓐᖓᕕᖃᓚᐅᖅᑐᑦ 

ᐃᓄᐃᑦ ᖃᐅᔨᒪᔭᑐᖃᖏᑎᒍᑦ ᖃᐅᔨᒪᓂᕆᔭᐅᔪᓂᒃ ᓇᓗᓇᐃᖅᓯᔾᔪᑎᓂᒃ, ᓇᓗᓇᐃᖅᑕᐅᓯᒪᒐᑎᒃ ᑎᑎᕋᖅᓯᒪᔪᑎᒍᑦ 

ᐅᐸᓗᖓᐃᔭᐅᑎᖏᑦ ᒪᓕᒐᕐᓂᐊᖅᑎ ᖃᓄᖅ ᐃᓱᒪᖃᕐᒪᖔᑦ, ᐊᖏᖅᓯᒪᓪᓗᑎᒃ ᓴᓇᔭᐅᓛᕐᓂᐊᕐᓂᖏᓐᓂᒃ ᒪᓕᒐᕋᓛᑦ ᐊᒻᒪ 

ᐃᓕᓴᖅᓯᓪᓗᑎᒃ ᐱᓕᕆᐊᖃᖅᑐᑦ ᓯᕗᕐᖓᒍᑦ ᑐᒃᓯᕋᐅᑎᑦ ᐃᓚᔭᐅᓚᐅᖅᑎᓐᓇᒋᑦ ᖃᓄᖅ ᐊᒃᑐᐃᓂᐊᕐᒪᖔᑦ ᖃᓄᕐᓗ 

ᐊᑑᑎᖃᕐᓂᐊᕐᒪᖔᑦ ᐱᐅᖅᓱᐊᕐᓂᕐᒧᑦ.  ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒫᓗᒍᑎᖃᖅᐳᑦ ᕿᑭᖅᑖᓗᒃ ᐆᒪᔪᓕᕆᔨᑦ 

ᑲᑎᒪᔨᖏᑕ ᐅᓗᕆᐊᖅᓵᕆᓂᕋᐃᓂᖓᓐᓂᒃ ᐅᓪᓗᒥ ᐊᑐᖅᑕᐅᔪᑦ ᐊᐅᓚᑦᓯᔨᐅᖃᑎᒌᖑᔪᓂᒃ ᐃᖅᑲᓇᐃᔭᕐᓂᕆᔭᖓᓐᓂᒃ 

ᕿᓚᓗᒐᓕᕆᔾᔪᑎᑦ ᐊᐅᓚᓂᖓᑕ ᐃᓗᐊᓂ.  ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᖅᑲᐃᑎᑦᓯᕗᑦ ᐃᓘᓐᓇᖏᓐᓂᒃ 

ᐃᓚᐅᖃᑕᐅᔪᓂᒃ ᐃᓂᖃᖏᓐᓂᖏᓐᓂᒃ ᐊᓯᒥᓂᒃ ᐃᖅᑲᒍᓱᒐᑎᒃ ᓂᓪᓕᖃᑦᑕᕐᓂᖅ ᐊᑐᖅᑕᐅᔭᕆᐊᖃᖏᒻᒪᑦ ᑲᑎᒪᑎᓪᓗᒋᑦ 

ᐊᐅᓚᓂᕆᔭᖓᑕ ᐃᓗᐊᓂ. 

 

ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ ᐃᓚᒋᔭᐅᕗᑦ ᐊᐅᓚᑦᓯᔨᐅᖃᑎᒋᔭᐅᔪᓄᑦ.  ᓄᓇᕗᑦ ᐆᒪᔪᓕᕆᔨᕐᔪᐊᑦ ᐃᓚᐅᓪᓗᑎᒃ.  

ᐊᓯᖏᓐᓂᒃᑕᐅᖅ ᐃᓚᐅᔪᖃᕐᒥᔪᖅ, ᐱᖃᓯᐅᔾᔨᓯᒪᔪᖅ ᐊᒡᒍᖅᑐᖅᓯᒪᓂᕐᒥ ᐆᒪᔪᓕᕆᔨᑦ ᑎᒥᖁᑎᖏᓐᓂᒃ, ᓄᓇᓕᖕᓂ ᐊᖑᓇᓱᒃᑐᓕᕆᔨᑦ 

ᑎᒥᖁᑎᖏᓐᓂᒃ, ᓄᓇᕗᑦ ᑐᓐᖓᕕᒃᑯᓐᓂᒃ, ᐊᒻᒪᓗ ᐃᒪᕐᒥᐅᑕᓕᕆᔨᒃᑯᑦ ᐱᓕᕆᕕᖏᓐᓂᒃ ᑖᒃᑯᐊ ᐊᐅᓚᑦᓯᔨᐅᖃᑎᒌᒃᑐᑦ 

ᕿᓚᓗᒐᓕᕆᓂᕐᒧᑦ ᐊᓪᓚᓐᖑᐊᓂᒃ.  ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᖃᐅᔨᒪᔪᑦ ᖃᓄᖅ ᐱᒻᒪᕆᐅᑎᒋᖕᒪᖔᑦ ᑐᓴᕋᓱᐊᕐᓂᖃᕐᓂᖅ 

ᐃᓄᖕᓂᑦ ᑖᒃᑯᐊ ᐱᔪᓐᓇᐅᑎᖏᑦ ᐊᒃᑐᖅᑕᐅᑐᐃᓐᓇᕆᐊᖃᕐᒪᑕ.  ᑕᐃᒎᓯᖅ ᑐᓴᕋᓱᐊᕐᓂᖃᕐᓂᖅ ᐊᑐᖅᑕᐅᔪᓐᓇᖅᑐᖅ ᒐᕙᒪᑐᖃᒃᑯᑦ 

ᐱᓕᕆᐊᒃᓴᕆᓪᓗᓂᐅᒃ ᑐᓴᕋᓱᐊᕐᓗᑎᒃ (ᐅᑯᓂᖓ ᐱᖃᓯᐅᔾᔨᓪᓗᓂ ᖃᓄᑐᐃᓐᓇᖅ ᐊᖏᖅᑕᐅᓂᕆᔭᖏᑦ ᕿᑭᖅᑖᓗᒃ ᐆᒪᔪᓕᕆᔨᑦ 

ᑲᑎᒪᔨᖏᑕ ᑐᒃᓯᕋᐅᑎᖓᑦ ᒥᓂᔅᑕᒧᑦ), ᐊᒻᒪ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐱᓕᕆᐊᒃᓴᖃᕐᒪᑕ 

ᐃᓚᐃᓐᓈᕆᔭᕆᐊᖃᖏᓐᓂᕐᒥᒃ (ᑖᒃᑯᐊ ᑐᓴᖅᑎᑦᑎᔾᔪᑕᐅᔭᕆᐊᖃᖅᑐᑦ ᐊᒻᒪᓗ ᐱᕕᖃᖅᑎᑦᓯᔭᕆᐊᖃᖅᑐᑦ ᑭᐅᔭᐅᔪᓐᓇᕐᓂᐊᕐᒪᑕ 

ᐃᓱᒪᓕᐅᓚᐅᖅᑎᓐᓇᒋᑦ).  ᐊᓯᖏᑦ ᐊᐅᓚᑦᓯᔨᐅᖃᑎᒋᔭᐅᔪᑦ ᓴᖅᑭᑦᑎᓚᐅᖅᑐᑦ ᐱᒻᒪᕆᐅᔪᓂᒃ ᐱᔾᔪᑎᐅᔪᓂᒃ ᓴᖅᑭᓚᐅᖅᑐᓂᒃ 

ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑕ ᑐᒃᓯᕋᐅᑎᖓᓐᓂᒃ, ᐃᓱᒪᓕᐅᖅᑎᑕᐅᓪᓗᑎᒃ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐅᖃᖃᑎᒌᒍᑕᐅᒃᑲᓐᓂᕆᐊᖃᕐᓂᖓᓂᒃ ᑕᒪᓐᓇ, ᑐᓴᕋᓱᐊᒃᑲᓐᓂᕐᓗᑎᒡᓗ ᐱᔭᕆᐊᖃᕐᓂᖏᓐᓂᒃ.  ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᓗᐊᖅᑐᒥᒃ ᐃᒃᐱᒍᓱᒃᐳᑦ ᐃᓱᒪᒋᔭᖏᓐᓂᒃ ᐊᒃᑐᖅᑕᐅᓪᓚᕆᖕᓂᐊᖅᑐᓂᑦ ᐃᓄᖕᓂᑦ, ᐅᑯᐊ ᐃᓄᐃᑦ 

ᕿᑎᕐᒥᐅᑦ ᐱᖃᓯᐅᑎᓪᓗᒋᑦ ᕿᑎᕐᒥᐅᑦ ᐆᒪᔪᓕᕆᔨᑦ ᑲᑎᒪᔨᖏᑦ ᐊᒻᒪ ᕿᑎᕐᒥᐅᑦ ᓄᓇᓕᖕᓂ ᐊᖑᓇᓱᒃᑐᓕᕆᔨᖁᑎᖏᑦ 

ᕿᓚᓗᖓᕋᓱᐊᖅᐸᒃᑐᑦ ᐊᓪᓚᓐᖑᐊᓂᒃ, ᐊᒻᒪᓗ ᐃᒃᐱᐊᔪᖕᒥᐅᑦ ᓄᓇᓕᖕᓂ ᐊᖑᓇᓱᒃᑐᓕᕆᔨᖁᖏᑦ ᐊᒃᓱᑲᓪᒪᒃ ᐊᑐᖅᑕᐅᔪᓐᓇᖅᑐᑦ 

ᑐᒃᓯᕋᐅᑎᒥᑦ ᐊᓯᔾᔨᖅᑕᐅᖁᔭᐅᔪᒥᑦ ᐅᕝᕙᓘᓐᓃᑦ ᐲᖅᓯᖁᔭᐅᔪᒥᒃ Admiralty Inlet ᑲᖏᕐᖢᐊᓗᐊᓂᑦ ᕿᓚᓗᒐᖏᓐᓄᑦ 

ᑐᑭᓕᐊᕆᔭᐅᓯᒪᔪᒥᒃ.  ᑐᓐᖓᕕᖏᓪᓗᒋᑦ ᑐᓂᔭᐅᔪᑦ ᑎᑎᖅᑲᑦ ᕿᑎᕐᒥᐅᑦ ᐆᒪᔪᓕᕆᔨᑦ ᑲᑎᒪᔨᖏᓐᓂᑦ ᐊᒻᒪᓗ ᓄᓇᕗᑦ ᑐᓐᖓᕕᒃ 

ᑎᒥᖁᑎᖏᓐᓂᓐᖔᖅᑐᑦ ᑲᑎᒪᑎᓪᓗᒋᑦ ᑲᑎᒪᕕᒃᓴᖏᑎᒍᑦ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᑭᓯᕗᑦ 

ᐱᕕᖃᖅᑎᑕᐅᒃᑲᓐᓂᕆᐊᖃᒪᑕ ᖃᐅᔨᓴᐃᖁᓪᓗᒋᑦ, ᑐᑭᓯᖁᓪᓗᒋᑦ ᐊᒻᒪᓗ ᑭᐅᖁᓪᓗᒋᑦ ᑐᒃᓯᕋᐅᑎᓕᐊᒧᑦ ᐊᒻᒪᓗ ᖃᓄᑎᒋ 

ᐊᒃᑐᐃᓂᖃᕈᓐᓇᕐᒪᖔᑦ.  ᓇᓗᓇᐃᖅᑕᐅᑎᓪᓗᒍ ᑐᓴᕋᓱᐊᕐᓂᐅᓚᐅᖅᑐᖅ ᓈᒻᒪᖏᓐᓂᖓᓂᒃ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

ᐅᖃᒃᑲᓐᓂᖅᐳᑦ ᑕᒪᑐᒧᖓ ᐱᓕᕆᔭᓂᕆᔭᐅᔪᖅ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐱᓕᕆᐊᒃᓴᖏᑕ ᐃᓗᐊᓂ 

ᐃᓚᐃᓐᓈᕆᔭᕆᐊᖃᖏᒻᒪᑕ ᐊᒻᒪᓗ ᒐᕙᒪᑐᖃᒃᑯᑦ ᐱᓕᕆᐊᒃᓴᕆᔭᖓᑦ ᑐᓴᕋᓱᐊᕐᓂᖃᕆᐊᖃᕐᓂᖅ. 

 

ᐃᓱᒪᓕᐅᕐᓂᖏᑕ ᐃᓗᐊᓂ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᓂᓯᖃᑦᑕᖅᐳᑦ ᑕᐅᑐᒃᑕᖏᓐᓂᒃ ᐃᓱᒪᒋᔭᖏᓐᓂᒡᓗ ᑖᒃᑯᓂᖓ 

ᐱᔾᔪᑎᓪᓗᑕᐅᔪᓂᒃ ᕿᒥᕐᕈᓂᐅᔪᖅ ᑲᔪᓯᑎᓪᓗᒍ. ᐅᓪᓗᒥᐅᔪᖅ ᐊᓪᓚᓐᖑᐊᓂᒃ ᕿᓚᓗᒐᕐᓂᒃ ᐱᐅᖅᓱᐊᕐᓂᕐᒧᑦ ᐊᐅᓚᓂᐅᔪᖅ 

ᐊᐅᓚᓂᖃᕈᓐᓇᕐᒪᑦ ᐊᑐᖅᑕᐅᓗᓂ, ᐅᓪᓗᒥᐅᔪᖅ ᕿᒥᕐᕈᓇᒃᑕᐅᓕᖅᑐᖅ ᐊᒻᒪ ᓴᖅᑭᑦᑎᓪᓗᓂ ᐃᓱᒪᓕᐅᕈᑕᐅᔭᕆᐊᖃᕐᓂᖓᓂᒃ 

ᐊᐅᓚᐅᑦᓯᔨᐅᖃᑎᒌᒃᑐᓄᑦ ᑲᑎᒪᔾᔪᑕᐅᓗᓂ. ᐱᔾᔪᑎᐅᔪᑦ ᐱᖃᐅᓯᐅᔾᔨᓯᒪᕗᑦ ᐊᓪᓚᓐᖑᐊᓂᒃ ᕿᓚᓗᒐᓂᒃ ᐊᐅᓚᑦᑎᔾᔪᑎᑦ 

ᐱᔭᕐᓂᖏᒻᒪᑕ.  ᐊᓯᔾᔨᖅᑕᐅᒃᐸᑦ ᐊᑕᐅᓯᖅ ᐃᓚᖓ, ᓲᕐᓗ ᑐᑭᒋᔭᖏᑦ ᕿᓚᓗᒐᑦ ᑭᒡᓕᖃᖅᑎᑕᐅᓂᖏᑦ, ᐊᒃᑐᐃᓂᖃᕐᓂᐊᕐᒪᑕ 

ᐊᓯᖏᓐᓂᒃ ᐃᓗᓕᕆᔭᖏᓐᓂᒃ ᕿᓚᓗᒐᓕᕆᔾᔪᑎᓂᒃ ᐊᓪᓚᓐᖑᐊᓂᒃ ᕿᓚᓗᒐᕋᓱᐊᕐᓂᕐᒧᑦ ᐊᐅᓚᑦᑎᔾᔪᑎᓂᒃ.  ᑖᒃᑯᐊ ᐊᒃᑐᐃᓂᕆᔭᖏᑦ 

ᓇᓗᓇᐃᖅᑎᖅᑕᐅᑦᑎᐊᕆᐊᖃᕐᒪᑕ, ᐅᕝᕙᓘᓐᓃᑦ ᐱᖃᓯᐅᔾᔨᓯᒪᔭᕆᐊᖃᕐᒪᑕ ᐊᐅᓚᑦᓯᔨᐅᖃᑎᒌᖑᔪᑦ ᑐᑭᓯᑦᑎᐊᖁᓪᓗᒋᑦ.  ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐲᖅᓯᓂᐊᖏᑦᑐᖅ ᐱᐅᖅᓱᐊᕈᑕᐅᓪᓗᓂ ᒪᓕᒐᓕᐊᕆᔭᐅᓯᒪᔪᒥᒃ ᐱᑕᖃᓐᖏᑎᓪᓗᒍ 

ᑐᑭᓯᕚᓪᓕᕈᑎᒃᓴᐅᔪᖅ ᐊᒃᑐᐃᓂᕆᓂᐊᖅᑕᖏᓐᓂᒃ ᐊᑐᖅᑕᐅᖔᓕᖅᐸᑦ. ᑕᐃᒪᐃᒻᒪᓐ, ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᑦ 

ᐊᖑᒻᒪᑎᖏᑦᑐᑦ ᐱᓕᕆᐊᒃᓴᐅᔪᒥᒃ ᓴᖅᑭᑦᑎᑎᓪᓗᒋᑦ ᖃᐅᔨᒪᔾᔪᑎᒥᒃ ᓇᓗᓇᐃᓐᖑᖅᓯᔾᔪᑎᒥᒃ ᐃᑲᔪᖅᑐᐃᔾᔪᑕᐅᔪᒥᒃ 

ᑐᒃᓯᕋᐅᑎᒋᔭᖏᓐᓄᑦ. 

 

 
 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᑲᔪᖅᑐᐃᕗᑦ ᐱᓕᕆᖃᑎᒌᖕᓂᒃᑯᑦ ᐃᑲᔪᖃᑎᒌᖕᓂᒃᑯᑦ ᐱᐅᓯᐅᔪᒥᒃ ᐊᑐᕆᐊᖃᕐᒪᑕ 

ᐃᖅᑲᒍᓱᑦᑎᐊᕐᓗᑎᒃ ᑐᓴᐅᒪᖃᑎᒌᒋᐊᖃᕐᓂᖏᓐᓄᑦ ᐊᓯᔾᔨᖅᓯᒐᓱᐊᓕᖅᑎᓪᓗᒋᑦ ᑖᒃᑯᓂᖓ ᐊᓪᓚᓐᖑᐊᓂᒃ ᕿᓚᓗᒐᕐᓂᒃ 

ᑲᑎᓐᖓᑎᓪᓗᒋᑦ ᐊᐅᓚᑦᑎᔾᔪᑎᖏᓐᓄᑦ ᐸᕐᓇᐅᑎᖏᓐᓂᒃ ᐊᒻᒪ ᑐᒃᓯᕋᖅᐳᑦ ᐊᐅᓚᑦᓯᔨᐅᖃᑎᒋᔭᐅᔪᓂᑦ ᓱᓕᔪᒃᑯᑦ ᐱᓪᓚᕆᒃᑐᒃᑯᑦ 

ᐋᖅᑭᖃᑎᒌᒐᓱᐊᕐᓂᕐᒧᑦ ᐅᖃᖃᑎᒌᖁᓪᓗᒋᑦ. ᓯᕗᒧᐊᒃᐸᓪᓕᐊᔾᔪᑕᐅᓗᓂ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓚᐅᓂᖅᓴᐅᔪᒪᔪᑦ 

ᐃᑲᔪᕐᓂᖅᓴᐅᓗᑎᒡᓗ ᐃᖅᑲᓇᐃᔭᖅᑎᓪᓗᒋᑦ ᐊᓪᓚᓐᖑᐊᓂᒃ ᕿᓚᓗᒐᓕᕆᓂᕐᒧᑦ ᐱᔭᕆᐊᑭᒡᓕᑎᑦᑎᔨᑦ ᑲᑎᒪᔨᖏᓐᓂᒃ.  ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᒃᓯᕋᖅᐳᑦ ᐊᐅᓚᑦᓯᐅᖃᑕᐅᔪᓂᑦ ᐃᓱᒪᒃᓴᖅᓯᐅᕈᑎᖃᖁᓪᓗᒋᑦ ᓴᖅᑭᑕᐅᔪᓂᒃ ᕿᓚᓗᒐᑦ 

ᓇᓃᖃᑦᑕᕐᒪᖔᑕ ᐊᒻᒪᓗ ᐊᒡᒍᖅᑐᓯᒪᑎᓪᓗᒋᑦ ᕿᓚᓗᒐᑦ ᑐᑭᖏᓐᓂᒃ ᓴᖅᑭᑕᐅᔪᓂᒃ ᕿᑭᖅᑖᓗᒃ ᐆᒪᔪᓕᕆᔨᑦ ᑲᑎᒪᔨᖏᓐᓄᑦ 

ᐃᖅᑲᓇᐃᔭᖅᑎᓪᓗᒋᑦ ᐊᓯᔾᔨᖅᑕᐅᔾᔪᑎᒃᓴᖏᓐᓂᒃ ᐊᓪᓚᓐᖑᐊᓂᒃ ᕿᓚᓗᒐᕐᓂᒃ ᑲᑎᓐᖓᑎᓪᓗᒋᑦ ᐊᐅᓚᑦᑎᔾᔪᑎᖏᓐᓄᑦ ᐸᕐᓇᐅᑎᑦ. 

ᐃᓄᐃᑦ ᓴᖅᑭᓯᒪᔭᖓᑦ ᐅᓪᓗᒥᐅᔪᖅ ᐊᑐᖅᑕᐅᔪᑉ ᐊᓪᓚᓐᖑᐊᓂᒃ ᕿᓚᓗᒐᕐᓂᒃ ᑐᑭᓕᐅᕈᑕᐅᓯᒪᔪᓂᒃ ᑲᓇᖕᓇᖓᓂ ᕿᑭᖅᑖᓘᑉ, 

ᑕᓯᐅᔭᒥᓗ, Admiralty Inlet ᑲᖏᕐᖢᐊᓗᐊᓂ ᐊᒻᒪᓗ ᑰᒐᓇᔪᑉ ᐃᒪᖓᓂ, ᐊᒃᑐᐃᓂᖃᕈᓐᓇᕐᒪᑕ ᕿᓚᓗᒐᒐᒃᓴᓂᒃ 

ᑐᓂᓯᐅᖅᑲᐃᓕᖅᑎᓪᓗᒋᑦ ᑖᒃᑯᓇᓐᖔᖅᑐᓂᑦ, ᑖᓐᓇ ᐱᓪᓚᕆᒃᑐᒃᑯᑦ ᐃᓱᒪᒃᓴᖅᓯᐅᔭᕆᐊᖃᖅᑐᖅ ᐃᓚᒋᓗᓂᐅᒃ ᐊᓪᓚᓐᖑᐊᓂᒃ 

ᕿᓚᓗᒐᕐᓂᒃ ᑲᑎᓐᖓᑎᓪᓗᒋᑦ ᐊᐅᓚᑦᑎᔾᔪᑎᖏᓐᓄᑦ ᐸᕐᓇᐅᑎᑦ ᐊᓯᔾᔨᖅᑕᐅᒐᓱᐊᕐᓗᑎᒃ ᐱᓕᕆᔭᐅᓂᖓᑕ ᐃᓗᐊᓂ.   

 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᓂᕆᐅᑦᑎᐊᖅᐳᑦ ᑭᐅᔾᔪᑎᒋᓂᐊᖅᑕᕐᓂᒃ ᐊᒻᒪᓗ ᐱᔭᕇᖅᑕᐅᖁᓪᓗᒍ ᓄᓇᕗᒥ ᐊᖏᖃᑎᒌᒍᑎᓂ 

ᑎᑎᕋᖅᓯᒪᓂᖓ 5 ᐃᓱᒪᓕᐅᕐᓂᐅᑉ ᐊᐅᓚᓂᖓ.  ᐊᐱᖅᑯᑎᒃᓴᖃᕈᑦᓯ ᐅᑯᐊ ᑎᑎᖅᑲᑦ ᐱᓪᓗᒋᑦ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

ᑐᓴᖅᑎᑲᐅᑎᒋᔪᓐᓇᖅᐸᑎᑦ. 

 

 

ᑎᑎᕋᖅᑐᖅ, 

 

ᐱᔭᕇᕐᓂᐊ 

ᑖᓂᐅᓪ ᓯᐅᓴᒃ 

ᐃᒃᓯᕙᐅᑕᖅ  

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

 

ᑎᑎᕋᐅᓯᐊᕐᒥᔪᖅ: ᒐᐃᐳᕆᐅᓪ ᓂᕐᓗᖓᔪᖅ, ᐱᓕᕆᕕᖓᑦ ᐃᖃᓗᓕᕆᔨᒃᑯᑦ ᐃᒪᕐᒥᐅᑕᓕᕆᔨᒃᑯᓪᓗ ᑲᓇᑕᒥ. 

